
Teänjooǥǥ luõssnääʹll rââʹšš – luõss-šeellmõʹšše eʹtǩǩeet ođđ rajjtõõzzid, jeeʹres kuõʹli 
šeellmõʹšše ǩieʹppummšid 
 
Lääʹdd da Taarr kõskksaž saǥstõõllmõõžžin Teänjooǥǥ puõʹtti kueʹllšeeʹllempââʹj 2022 
kueʹllšeeʹllemrajjtõõzzin leäʹt vuäǯǯam hämmaz puõʹtti ǩieʹzz kueʹllšeeʹllem-meärrõssân, koʹst raaukât 
ciâlklmid. Teän luõssnaaʹli vueʹǩǩ lij õinn rââʹšš da vueʹlǧǧemsââʹj luõss-šeellmõʹšše kuâsttje leeʹd joba 
siõmmna hueʹnab ko eeʹjj mââiårra leʹjje. 
 
Occnjaž luõss-šeellmõš haaʹleet kuuitâǥ soovšed, ǥõõi Teän luõss-šeeʹllemkulttuur vuäitčeš pueʹrben 
tuõʹllʼjed vaiʹǧǧes vueʹjjest. Ministeria lie ärvvtõõllâm, što sosiaalʼlaž da kulttuurlaž määinai diõtt luõzz 
tiuddǩiõlddi jeäʹt vuõittu juäʹtǩǩed. Luõss-šeellmõõžž eʹtǩǩeet sååvšemnalla tåʹlǩ samai rajjtemnalla 
äʹrbbvuõttšeeʹllemneävvaivuiʹm. Soovšum šeeʹllempeeiʹv lie kueʹllšeeʹllempââʹj loopp-peäʹlnn, ko kåʹdden 
lie jäänmõsân õõut miârreeʹjj uuʹcces luõzz. Jeeʹres kueʹllšlaaji šeeʹllemvuäittmõõžžid eʹtǩǩeet seämma ääiʹj 
lââʹzztemnalla.    
 
Teän luõssnaaʹli seuʹrrjummuž vuâđald tõi vueʹjj lij ärvvtõllum nuʹtt rââʹššen, što miârâst jooǥǥ årra macci 
luõssmeäʹr ij tieuʹd ǩeâllʼjeei kueʹllšeellmõõžž vueʹlǧǧemsõõʹjid ni ouddâl ko ni õõut luõzz leäʹt õsttâm 
šeeʹlled. Tâʹvv-Atlaant åårrmõõžžin šõddâm muttsi diõtt luõssnaaʹli jällʼjummuš ij leäkku ouddnam tõnnalla 
ko lij vuõrddum ânnʼjõž kueʹllšeeʹllem-meärrõõzzivuiʹm. Viõusâs rajjtõõzzid taarbšet, ko kueʹllšeellmõõžž 
soovšummuš ânnʼjõž kueʹllšeeʹllem-meärrõõzzi meâldlânji uuʹcceʹči luõssnaaʹlid leeiǥas jiânnai da piijči tõõi 
jällʼjummuž vaar vuâlla. Eeʹjj 2021 Teän luõss-šeellmõõžž tiuddǩiõlddjest lie leämmaž jõnn negatiivlaž 
vaaiktõõzz pääiklaž õutstõʹsse di luõssäʹrbbteâđ tuõʹllʼjummša.   
 
Ooudpeäʹlnn peäggtum määinai diõtt kueʹllšeeʹllempââʹjest 2022 luõss-šeellmõõžž eʹtǩǩeet soovšemnalla 
Teänjooǥǥâst õnnum äʹrbbvuõttšeeʹllemneävvaivuiʹm, zäbbrin nelljen peiʹvven da luõss-saaiʹmin kueʹhtten 
peiʹvven. Šeeʹllempeeiʹv lie vaʹlljuum nuʹtt, što kåʹdden vuäǯǯat ouddâl õõut eeʹjj miârâst åårram luõzzid da 
nääʹl jällʼjummuž peäʹlest ärvvsab šuurab luõzzid vueiʹtet šeäʹštted. Luõzz vuõggin šeellmõõžž jeäʹt eʹtǩǩuku 
soovšemnalla ni vooʹps.   
 
Luõss-šeellmõõžž vaaiktõõzzid põõrǥât ǩieʹppeed lââʹzzteeʹl vuäittmõõžžid jeeʹres kueʹl ko luõzz 
šeellmõʹšše. Maatkčeeʹjid lij taʹrjjeemnalla lååʹpp, koin vuäǯǯ kueʹllšeeʹlled jäänmõsân klaass 6 õõut ǩiõđ 
poʒʒvuõggin.  
 
Päiʹǩǩ-kååʹddest jälsteei kueʹllšiiʹlli vuäitče šeeʹlled vuõggin reeddast da võnnsest nuʹtt što jm. vuõgg 
kuäʹǩǩmeäʹr lij rajjtum. Lââʹssen Teänast vuäitči šeeʹlled miârrkuuʹǯ. Teän jäänmõsân miârkteei 
kuõškkpaaiʹǩid, Pâʹjj- da Vueʹllǩeâuŋŋsa, puätt puk vuõggin kueʹllšeellmõõžž kuõskki rääuhtemvuʹvdd luõzz 
čårrkååʹdd ǩieʹppummša. Luõzzi šeäʹšttummuž lij vääžnai ânnʼjõž vueʹjjest da mädd- da 
meäʹcctäällministeria haaʹlad mušttʼted kueʹllšiiʹlli jiiʹjjes vaʹsttõõzzâst veäʹltted luõzzi čårrkååʹdd.  
 
Saǥstõõllâmpuäđõõzz meâldlaž muttõõzz lie ceäʹlǩǩemnalla 28.3.2022 räjja.  Muttsid kuõskki påʹrddǩeeʹrj lij 
jurddum vuâllaǩeeʹrjted pâʹzzlâšttam-mannu looppâst, što ääiʹjtäässʼsaž kueʹllšeeʹllem-meärrõõzzid Tiânnu 
vuäǯǯat viõʹǩǩe njuhččmannu aalǥâst. Teän čårrjooǥǥi kueʹllšeeʹllemrajjtõõzzid kuõskki asetõs še puätt 
muʹttem vuâlla seämmanalla.  

